
Dumonda Said Bucher 

concernent la posiziun da las medias e dals medis da chasa 

Resposta da la Regenza 

 

Tar la dumonda 1: Il Model directiv da sanadad dal chantun Grischun furma la basa 

strategica per sviluppar vinavant il provediment da la sanadad durant ils proxims 

10 onns. L'optimaziun dal servetsch d'urgenza da las medias e dals medis da chasa 

è gia francada concretamain: Il tema vegn integrà en il rom dal project Servetschs da 

salvament sut il sectur parzial «servetsch medical d'urgenza». Il project duai cumen-

zar il terz quartal dal 2026. Las recumandaziuns elavuradas en quest connex duain 

servir sco basa per eventualas mesiras organisatoricas e legislativas. Per ils ulteriurs 

champs d'acziun definids en il Model directiv vegn actualmain elavurà in program da 

realisaziun cun prioritads e terms impurtants. In urari general liant n'è actualmain anc 

betg avant maun.  

 

Tar la dumonda 2: La dumonda pertutgant la finanziaziun dal servetsch d'urgenza 

da las medias e dals medis da chasa vegn examinada pli detagliadamain en il rom 

dal project Servetschs da salvament. Il chantun persequitescha in process participa-

tiv, quai cun involver l'Uniun grischuna da medis sco er ulteriurs furniturs da presta-

ziuns ed organisaziuns partenarias. Pir sin basa da questas lavurs vegn la Regenza 

a decider davart mesiras organisatoricas e finanzialas adequatas. D'examinar èn 

cunzunt models sco indemnisaziuns da disponibladad, soluziuns da finanziaziun 

regiunalas, models da pooling u regulaziuns chantunalas cumplementaras. Actual-

main fissi anc memia baud da sa decider per singuls instruments.  

Tar la dumonda 3: La promoziun da centers e praticas da sanadad interprofessiuna-

las correspunda a las finamiras strategicas dal Model directiv concernent il provedi-

ment integrà. Models, nua che medias e medis da chasa, tgirunzas e tgirunzs, assi-

stentas ed assistents medicinals (MPA) sco er autras gruppas professiunalas colla-

vuran entaifer lur rollas, gidan tant a distgargiar ils furniturs da prestaziuns sco er a 

reducir consultaziuns d'urgenza nunnecessarias en ils ambulatoris dals ospitals. En il 

rom da la planisaziun dal provediment integrà e da l'ulteriur svilup da las regiuns da 

provediment da la sanadad examinescha il chantun perquai, sche e co che talas fur-

mas da provediment pon vegnir sustegnidas ed extendidas cun cleras finamiras. 

 

Tar la dumonda 4: Cunzunt per giuvnas medias e medis da chasa è la finanziaziun 

da la fundaziun d'ina pratica ina sfida considerabla, che po engrevgiar la domicilia-

ziun en il Grischun. La Regenza renconuscha questa problematica. Sche ed en tge 

furma che instruments sco emprests senza tschains u a tschains favuraivels èn ad-

mess en il sectur da sanadad, vegn persequità vinavant en il rom da la realisaziun 

dal Model directiv da sanadad ed examinà cun agid dals posts cumpetents. 

Da render attent èsi, che las vischnancas èn responsablas per proteger la popula-

ziun locala (art. 6 al. 1 da la Lescha davart la protecziun da la sanadad en il chantun 

Grischun [Lescha da sanadad; DG 500.000]). Correspundentamain èsi actualmain 

chaussa da las vischnancas d'examinar, cun tge mesiras ch'ellas pon facilitar u 

sustegnair l'avertura u la surpigliada d'ina pratica tras giuvnas medias e medis da 

chasa.  

